Талун Коми Республикаын воссис олӧма гражданалы выль пансионат.

«Тайӧ лоӧмторйыс тӧдчана абу сӧмын дінмуын, но и странаын. Сы вӧсна, мый тайӧ Россияын медводдза уджтас, коді артмис канму-аспом уджъёртасьӧм подув вылын стационарнӧй социальнӧя могмӧдан юкӧнын», - пансионат восьтігӧн пасйис Коми Республикаса Юралысь Вячеслав Гайзер.


Кыдзи тӧдчӧдіс дінмуса веськӧдлысь, татшӧм водзмӧстчӧмъясыс отсаласны сетны унджык социальнӧй могмӧс, кыскыны социальнӧй могмӧс сетан рынок вылӧ абу государственнӧй организацияяс. Тайӧ юкӧнын татшӧм водзмӧстчӧмъясыс отсалӧны сӧвмӧдны конкуренция, кыпӧдны социальнӧй могмӧслысь ногтуй да сетны унджык могмӧс.

Аспом инвестицияяс тшӧт весьтӧ збыльмӧдӧм проектлӧн инвестиция ыдждаыс — 290 миллион шайт. Выль пансионатын бура социальнӧя могмӧдасны 50 олӧма гражданаӧс да вермытӧмъясӧс. Республиканскӧй сьӧмкудйысь вештасны могмӧсъяс сетӧм вылӧ рӧскод юкӧн. Учреждениесӧ кыпӧдӧма суйӧрсайса опыт тӧд вылын кутӧмӧн. Олан жыръясын эм колана мебель, адаптивнӧй оборудование да ӧнія технологияяс. 

Пансионатыс меститчӧма «Максаковка» социальнӧй да дзоньвидзалун бурмӧдан республиканскӧй шӧринсянь неылын. Пансионатын олысьяс вермасны босьтны реабилитация вылӧ колана отсӧг «Максаковка» шӧринын, а дзоньвидзалун бурмӧдан шӧринса клиентъяс вермасны шойччыны пансионатлӧн тӧвся садйын, купайтчыны сэтчӧс бассейнын, занимайтчыны терренкурӧн.

Коми Республикалысь татшӧм опытсӧ, кор олӧма йӧзӧс да вермытӧмъясӧс социальнӧя могмӧдан абу государственнӧй стационарнӧй учреждение вӧлі кыпӧдӧма канму-аспом уджъёртасьӧм подув вылын, вылӧ донъялісны мукӧд дінмуса уджъёртъяс да федеральнӧй тшупӧдын. Пансионат восьтӧм вылӧ волісны Мурманск обласьтса Веськӧдлан котырӧс петкӧдлысьяс, кодъяс тшӧтш пасйисны проектлысь выльлунсӧ да перспективасӧ. Таысь ӧтдор, Коми Республикаса удж да йӧзӧс социальнӧя доръян министерствоӧс петкӧдлысьяс казьтыштісны, мый 2014 воын Омскын нуӧдӧм Дінмуяслӧн социальнӧй инновацияяс форум дырйи Федерация Сӧветын вице-спикер Галина Карелова пуктіс Коми Республикаӧс мукӧд дінмулы примерӧн инновационнӧй схемаяс отсӧгӧн йӧзӧс социальнӧя могмӧдан абу государственнӧй учреждениеяслӧн котыртӧм серти канму-аспом уджъёртасьӧм подув вылын збыльмӧдӧм проектъяс серти. Экспертъяс проектсӧ шуисны инновационӧйӧн да вӧзйисны паськӧдны Россия Федерацияса мукӧд дінмуын. 

«Уджтасыс артмис ветеранъяслӧн, вермытӧмъяслӧн, ӧтйӧза организацияяслӧн вӧзйӧмъяс подув вылын. Тайӧ бур опыт, кодӧс ми водзӧ кутам паськӧдны», - юӧртіс Вячеслав Гайзер. 

***Тайӧ проектын канму-аспом уджъёртасьӧмыс артмӧ аспом уджъёртлысь эмбурсӧ Коми Республикаса канму эмбурӧ вочасӧн мынтысьӧмӧн ньӧбӧмысь. Проект збыльмӧданног: аспом инвестор кыпӧдӧ стрӧйба, кыпӧдӧм бӧрын объектыс уджӧдсьӧ аслас мог серти, а канму  кутшӧмкӧ кадӧн бӧр бергӧдӧ коммерческӧй уджъёртлы видзӧм сьӧм, та бӧрын объектыс лоӧ Коми Республикаса эмбурӧн. 

Сетан могмӧсъясӧн лоӧны: пыр кадся стационарнӧй могмӧдӧм (сутки чӧж, кад серти дзескӧдтӧг), недырся, кор олӧма мортӧс либӧ вермытӧмӧс некод дорӧ кольны ӧтпускалігӧн либӧ мукӧд помка вӧсна, да полустационарнӧй — сідз шусяна «олӧмаяслы челядьӧс видзанін» (асывнас вайӧдісны, рытнас нуӧдісны).  

